
Fundasaun Mahein (FM), 21 Juñu 2021 
 
Komunikadu Imprensa 
	

Submisaun 
Revizaun Periódika Universal (UPR) 2021 

ba Asuntu Forsa Seguransa Timor-Leste nian	
	
Governu Timor-Leste hato’o relatóriu UPR dahuluk iha tinan 2011 no daruak iha tinan 2016. 
Daudaun ne’e Governu Timor-Leste liu husi Ministériu Justisa prepara hela relatóriu UPR ba 
tinan 2021 nian. Iha tinan 2016, husi rekomendasaun 154 ne’ebé Estadu Membru sira 
hato’o ba Timor-Leste, Governu Timor-Leste simu 146 no nota 8. Ba asuntu forsa 
seguransa nian hamutuk rekomendasaun 9 no Governu simu rekomendasaun sira ne’e 
durante UPR 2016. 
 
Implementasaun ba rekomendasaun hirak ne’e – ba forsa seguransa, liu-liu formasaun, halo 
ona formasaun kona-bá direitus umanus depois rekomendasaun UPR 2016. Iha tinan klaran 
2016 Provedoria Direitus Umanus no Justisa (PDHJ) halo akordu ho Ministériu Defeza no F-
FDTL kona-bá programa kapasitasaun direitus umanus ba membru F-FDTL. Kapasitasaun 
refere realiza ona iha tinan 2017 to’o 2020. Durante periodu ne’e membru F-FDTL ne’ebé 
hetan ona formasaun reprezenta 9,1% husi total efetivus F-FDTL 2,260. Nune’e mos ba 
membru PNTL, PDHJ servisu hamutuk ho Sentru Formasaun Polísia (CFP-PNTL) halo ona 
treinamentu direitus umanus ba membru PNTL sira durante tinan 2016, 2017 no 2020 
reprezenta 9,6% husi total membru PNTL 4,002. 
	
Maske membru F-FDTL no PNTL simu ona treinamentu kona-bá direitus umanus depois 
rekomendasaun UPR 2016. Monitorizasaun Fundasaun Mahein nian kontinua rejista 
hahalok violênsia husi membru F-FDTL no PNTL durante periodu 2016-2021. 
 

1. Kazu rua membru F-FDTL tiru ameasa membru PNTL iha Lautem no RAEOA iha 
tinan 2016 no membru PNTL ida tiru kanek membru F-FDTL ida iha Ainaro.  

2. Kazu fatalidade ne’ebé involve husi membru PNTL ho armas, iha tinan 2017, ema 
mate husi armas membru PNTL nian ida iha Munisipiu Covalima. Kazu ida iha 
Bebonuk no na’in tolu mate no limak kanek iha Kuluhun – Dili iha tinan 2018. Iha 
tinan 2021 ema na’in rua mate no ida seluk kanek grave iha Lahane – Dili. 

3. Husi armas membru PNTL nian ne’ebé tiru kanek ema ida iha Praia dos Coquiros no 
ida seluk Fatuhada – Dili, tinan 2017. Tinan 2020, iha Maubara Munisipiu Liquiça 
membru PNTL ida fora husi oras servisu ho armas tiru kanek mane ida. 

 
Krize saúde públika (Covid-19) ne’ebé nasaun hotu-hotu hasoru, Timor-Leste deklara 
estadu de-emerjensia ho nia medida sira, rejista mos violênsia sira ne’ebé involve maioria 
husi membru PNTL no balu membru F-FDTL iha periodu Marsu 2020 – Juñu 2021. 
 

1. Deklarasaun violentu sei tiru no ameasa verbal husi ulun boot institusaun seguransa 
nian hasoru sidadaun sira ne’ebé viola regra estadu de-emerjensia. Nomos ameasa 

husi ulun boot militar nian “sei halo violasaun direitus umanus hasoru Fundasaun 
Mahein” bainhira kritika membru F-FDTL ne’ebé fora husi servisu halo agresaun 
hasoru komunidade iha Dili no Liquiça. 

2. Kazu fatalidade ho armas ne’ebé rejista membru PNTL ida ho roupa sivil tiru mate 
mane na’in rua no ida seluk kanek grave iha loron 5 Juñu 2021 iha Lahane – Dili. 
Nomos membru PNTL tiru kanek ema na’in rua iha area Mascarenhas – Dili iha 
loron 4 Maiu 2021. Kazu seluk ida membru PNTL ida tiru kanek mane ida iha Postu 
Administrativu Maubara – Munisipiu Liquiça iha tinan 2020. 

3. Kazu agresaun fizika husi membru PNTL no F-FDTL. Kazu rua iha area Tasi-Tolu 
membru PNTL halo agresaun fizika hasoru negosiante fa’an nuu na’in rua no 
funsionariu saneamentu na’in rua. Kazu ida iha Munisipiu Covalima husi membru 
PNTL ho F-FDTL halo agresaun fizika hasoru estudante balu iha fatin kuarentena. 
Kazu grave ida iha Munisipiu Dili, loron 29 Abril 2021 iha area Kuluhun nian membru 
PNTL ho membru KPK halo agresaun hasoru mane ida. 

 
Fundasaun Mahein identifika mos dezafiu balu ne’ebé membru forsa seguransa sira hasoru, 
liu-liu PNTL hanesan tuir mai ne’e. 
 

1. Dezafiu ba membru PNTL; a) membru PNTL sira seidauk iha ekipamentu seguransa 
ne’ebé naton ne’ebé utiliza durante misaun servisu (atuasaun) no uza forsa la hala’o 
tuir konseitu uzu nian; b) membru PNTL sira hato’o katak seidauk simu treinamentu 
naton kona-bá direitus umanus konseitu uza forsa nian.  

2. Dezafiu ba Komandu PNTL; a) PNTL seidauk iha jestaun armas ne’ebé diak, mesmu 
iha ona armori no regra interna maibe seidauk implementa ho rigor; b) prosesu 
disiplinar hasoru ajente PNTL sira ne’ebé demora no naruk – difikulta desizaun sira 
Komandu PNTL nian no sei depende ba desizaun ikus husi Tribunal; c) intervensaun 
polítika husi polítiku sira kontinua hafraku desizaun no ierarkia Komandu PNTL nian. 
 

Rekomendasaun 
  

1. Rekomenda ba Ministériu Interior aloka orsamentu ba akizisaun ekipamentu 
seguransa nesesariu sira ba PNTL. 

2. Rekomenda ba Ministériu Interior, Ministériu Defeza no PDHJ kontinua servisu 
hamutuk hodi apoiu formasaun ba membru PNTL no F-FDTL – ba asuntu sira 
formasaun ka treinamentu ligadu ho direitus umanus no konseitu uza forsa nian.  

3. Rekomenda ba PNTL no F-FDTL rigor iha implementasaun regras no normas sira 
interna F-FDTL no PNTL nian no nia medida sira tuir lei no regulamentu sira.  

4. Rekomenda ba governante sira no lider partidu polítiku sira, respeita institusaun sira 
ne’ebé ita rasik harii no hakiak, no dezenvolve sai institusaun ne’ebé profesional no 
independente, la ho intervensaun oin-oin husi polítiku sira. PNTL submete deit ba lei 
no orgaun soberania sira ne’ebé eleitu demokratikamente.  

 
Atu hetan informasaun kle’an liu kona-bá asuntu ne’e bele kontaktu: 
 
João Almeida  
Director  
Email: almeidamahein@gmail.com  
Telemovel: (+670) 7756 1184 
Website: www.fundasaunmahein.org  


